
Schnitzelpunk 

Ausschnitte aus dem Programm 2013 
  
 
Graubünda Feria macht an Tiarversuach  
Das Tiar – as isch dr Bromeis – wett ins Guiness Buach  
Im huara kalta Rhi, schwimmt är so vor sich hi 
Merkt, dass är gär kai Seehund isch und schlottret wiana Schwii 
 
Dr Schneebi sait är könn, so wia dä Red Bull Star  
Vom Himmel abagumpa, jo, vo höcher no sogar 
Är landi punktgenau und flüügi – sait dä Nogg –  
Ir frisch saniarta Bahnhofstross direkt in da Molok. 
 
Zwaitwohnigsbau, do kömmend miar nid schlau  
Törf ma no oder törf ma nümma, das waiss hüt kai Sau 
Miar könnds nid verstoh, dass mas verbütta wett 
Im haissa Summer träumt doch jeda vomna kalta Bett 
 
Z viel Wild im Wald, das gits. Drum jagends jetz au Kitz  
D Begründig händs zwor gfunda, aber d Massnahm isch an Witz 
S wär aifach und au billiger, miar händ zwor numma gschätzt 
Gänd jedem Puur a Prämia wo bim Mäiha ais zerfätzt 
 
Dina Ma, dä truggt und strichlet di  
So zärtlich, fiin und liabevoll, ma meint as könn nid si 
Das isch nid würklich wohr, mach diar kai Illusion 
Wohrschinlich häsch as Träumli gha und gmaint segsch sis iPhone 
 
Lauft z Gschäft au zäch wia Brei, dr Trachsel macht kai Gschrei  
Verkauft är halt statt Brätter grad dia ganzi Sägarei 
Das Gschäft das git ihm Wind, är isch jetz nümma z stoppa 
fröit sich zum das Minus mitem Gilli zäma z toppa 
 
I han träumt, i schtür dia Rhätisch Bahn  
Uf dr Fahrt vo Ems noch Chur und sei a Taliban 
Dänn uf zmol, muasch losa jetz kunnt ds Bescht 
Flügt dä Zug im hocha Boga in Türm vom City West 
 
Dr HCD vom Arno goht üs hür gäg da Strich  
Dia gröschta Stara us Übersee und trotzdäm händs kai Stich 
Was nützend grossi Näma und dia allerbeschta Stöck 
Si sufend zviel und träffend nüt, dia huara tüüra Pflöck 
 
Weltklimarot! Wella huara Droht  
Hätt d Furzidee gha, dass dä Rot uf Doha goht  
Ma könnt genau so guat – das isch jetz nid zum Lacha  
uf d Idee kho zum im Küahlschrank Pizza bacha 
 
Si lächlet so süass, wianas hässigs Ferkel  
iar händ sicher gmärkt, miar redend vo dr Angi Merkel 



As brucht kei Sympathie, zum ds Tütschland Kanzler si 
Drum luagt jo au dr Steinbrück scho wiana Schiissi dri 
 
Scho bald müand iar go säga: Drfür oder drgäga?  
Sind dia Spiel fürs Püntnerland an Fluach oder an Säga? 
S isch doch klar, miar lönd das Spässli gschider 
Luag, d Griacha händs erfunda, sind no hüt nid ussem Schnider 
 
Wältuntergang! Nu Füür und Rauch und Gstank  
Dia ganzi Wält isch wäg, as läbend nur no d Schnitzelpunk 
Jetz simmer so allai, iar fählend üs so fescht 
S isch fasch no schlimmer als bim Poschta duss im City West 
 
Z Züri im Museum händs dr Mörgali entloh  
Ma kann das uf da erschti Blick jo guat verschtoh 
Luagt ma gnauer hära, isch s aigentlich ganz schad 
Ma könnt na doch no brucha als Tubel-Präparat 
 
In dr Früahligs-Session, dr nögschta Rotsversammlig  
Isch sicher vo da Grossa Röt öppa aina rammlig 
Los machends nid im Wald, dött tüand iar öi kai Gfalla 
S hätt wildi Tiar, an Bär und Wölf und tuusig Fotifalla 
 
Wenns schneielet und beielet und d Lüt ufs Fütli keielet  
Dänn ghörsch, wias in da Strossa schändlich schimpfelet und schreielet 
D Stadt tät gära spärala, kai Schnee me umafährala 
As grosses Glück für alli wo sich gära tüand beschwärala 
 
Kumm Gilli bis nid truurig gits am 3. März a Flopp  
Miar händ scho a bitzli ummaglooset wägma neua Job 
So alt wia du dänn usgsehsch passt’s in Läbensplan 
Ab Afang März gits a offni Stell dunn im Vatikan 
 


